
• ПИРӖН ВЕРНИСАЖ 

Чӑваш халӑх поэче 
"Эп ҫуралтӑм та аннен пӗрремӗш тата юлашки ачи 

пултӑм. Ман ылтӑн ҫупкӑнӑм, ман иксӗлми сӗткен тесе 
ҫупӑрлатчӗ вӑл. Кусем аннен чи ачаш сӑмахӗсемччӗ..." 

Петр Петрович Хусанкай 1907 ҫулхи кӑрлач уйӑхӗн 
9(22)-мӗшӗнче Тутарстан Республикинчи Элкел районӗнчи 
Сиктӗрме ялӗнче ҫуралнӑ. 

"Пирӗнтен пӗр аллӑ ҫухрӑмсенче, ҫурҫӗр-хӗвел 
тухӑҫнелле, Атӑл ҫи Пӑлхар патшалӑхӗн паллӑ хули Пӳ-
лерччӗ (хальхи Билярск), пӗр ҫирӗм ҫухрӑм хӗвел анӑҫнелле 
- Сувар хуличчӗ, тепӗр тӑхӑр вунӑ ҫухрӑм ҫурҫӗр-хӗвел 
тухӑҫнелле кайсан Атӑл хӗрринче вара - пурте пӗлекен 
"аслӑ хула" Пӑлхарччӗ. 

... Унта авалхи чӑвашсен тӗн йӑлипе учӳксем ирттеретчӗҫ, 
вилнисене асӑнса чӳклетчӗҫ, вӑйӑ картисемпе уявсем 
пулатчӗҫ. Юрӑсенче пӑлхар патшин Алмушӑн, Пӳлер 
паттӑрӗн Валем хуҫан ячӗсене асӑнатчӗҫ. 

Пурнӑҫ хӑй йӗркипе пыратчӗ. Ҫичӗ ҫулта чухнех эпӗ 
йӗнерсӗрех, ӗсенкӗсӗрех лаша ҫине утланса чупаттӑм, 
выртмана ҫӳреттӗм... ялти пур тантӑшсем пекех уйра вир 
ҫумлаттӑм, кантӑрпа йӗтӗн тататтӑм, тырӑ выраттӑм..." 

... Ҫапла ҫырнӑ 20 ҫулти ҫамрӑк Петӗр Хусанкай поэт, 
тӑван килӗн урати урлӑ каҫнӑ каҫманах. 

Кунсӑр пуҫне ял шкулӗн сакӑр класӗ, малтанхи сӑввисем, 
ал вӗҫҫӗн ҫырса кӑларнӑ журналсем пулнӑ, Иван Яковлев 
тӑрӑшнипе 1908 ҫулта кун ҫути курнӑ "Чӑваш юмахӗсемпе 
халапӗсем" кӗнекери тӑван поэзин вуласа тӑранайми 
сӗтеклӗ те илемлӗ йӗркисем... Ҫак ача чӑн-чӑн поэт пулса 
ӳснинче унӑн малтанхи вӗрентекенӗн, Чӗмпӗр чӑваш шку-
лӗнче ӑс пухнӑ Наталья Яковлевна Яковлевӑн тӳпи те 
пысӑк... 

Каярахпа - Хусанти Чӑваш педтехникумӗ, "Сунтал" 
журналти, "Утӑм" альманахри тата ытти кӑларӑмсенчи 
пӗрремӗш хайлавсем. "Кӑнтӑра ыткӑнни" унӑн ҫӗр-шыв 
тӑрӑх пӗрремӗш хут ҫул ҫӳрени пулнӑ: Вӑтаҫӗр Ази, 
Туркмени, Баку, Кавказ... Кайран каллех Хусан. 1927-1930 
ҫулсенче Хусанкай - Тухӑҫ педагогика институчӗн студенчӗ, 
Чӑваш писателӗсен "Канаш" союзӗн Хусанти ячейка членӗ. 
Вӑл хавхалансах чаплӑ тюркологӑн Н.И.Ашмаринӑн, паллӑ 
чӗлхеҫӗн В.Г.Егоровӑн, чӑвашсен пӗрремӗш профессорӗн 
Н.В.Никольский этнографӑн, Г.И.Комиссаров-Вантер 
культурологӑн лекцийӗсене итленӗ; тутар ҫамрӑкӗсен 
юратнӑ поэчӗсемпе Адел Кутуйпа, Хади Такташпа тата Хасан 
Туфанпа чунтан калаҫнӑ, кирлӗ чух тавлашнӑ та. 1928 ҫулхи 
хӗлле Владимир Маяковскийпе тӗл пулни - Петӗр Хусанкай 
пултарулӑхӗшӗн пӗлтерӗшлӗ те асра юлмалли самант. Ҫав 

ҫулах унӑн пӗрремӗш кӗнеки, "Уяртсан", кун ҫути курнӑ. 
Мускавра тухакан тӗп чӑваш хаҫачӗн "Коммунарӑн" 

корреспонденчӗ пулнӑ май поэт Магниткӑра, Горький 
автозавочӗ тунӑ ҫӗрте, Донбасс шахтерӗсем патӗнче 
пулса курнӑ. Ҫав вӑхӑтрах вӑл куҫару ӳнерӗн сӑваплӑ ӗҫне 
кӳленет. Поэт тӑрӑшнипе Пушкинӑн "Евгений Онегине", 
Грибоедовӑн "Аса пула инкекӗ" тата ыттисем чӑвашла 
янӑраса каяҫҫӗ. 

Хусанкай лирикин иккӗмӗш хумӗ "хӗрӗхмӗш, синкерлӗ..." 
ҫулсемпе тӳр килет. Тӑван ҫӗр-шыва хӳтӗлекенсен ретне 
поэт 1942 ҫулхи ака уйӑхӗнче тӑнӑ. Ҫапӑҫу хирне Дон 
фронтӗнче (каярахпа вӑл Сталинград фрончӗпе пӗрлешнӗ) 
ахаль рядовой салтак пулса кӗнӗ. 

Хусанкай вӑл вӑхӑтра политработник та, дивизи хаҫачӗ-
сен литература сотруднике те пулнӑ. Вӑрҫӑ лирики те, чи 
вичкӗн хайлавӗсем те - "Таня" (1942) поэмӑпа "Аптраман 
тавраш" сӑвӑлла романе - ҫав ҫулсенче ҫуралнӑ. 

... Поэт Украинӑн ҫунса кӗлленнӗ уйӗсем витӗр тухать, 
Польшӑна ирӗке кӑларма хутшӑнать (Брянск, Белоруссии 
2-мӗш, Украинӑн 1-мӗш фрончӗсем). 1944 ҫулта вӑл йывӑр 
аманать. 

Петӗр Хусанкайӑн пултарулӑх уҫлӑхӗ 50-60-мӗш 
ҫулсенче тэтах та сарӑлса, ҫӗнелсе каять. Вӑрҫӑ хыҫҫӑн 
поэта ҫӗр-шывӑн анлӑшӗ асамат кӗперӗн йӑлтӑр ҫутисем 
витӗр курӑнма тытӑнать, пӗрремӗш хут унӑн ҫул ҫӳрев 
йӗрӗ ют ҫӗр-шывсен енне туртӑнать. Поэт пултарулӑхӗ 
ҫӗнӗ тӳпеме - шухӑш вӗҫсӗрлӗхне - пур енлӗн ҫавӑрса 
илет. Петр Петрович хавхаланӑвӗ халӑх шухӑш-кӑмӑлӗ-
пе, туйӑмӗпе пӗр килет. 

Хусанкай поэзийӗнче 60-мӗш ҫулсенче нацисен хушшинчи 
туслӑх теми вӑй илет. Ҫӗнӗ ҫӗр-шывсемпе ҫынсем, ҫӗнӗ аса-
илӳсемпе кӑмӑл-туйӑмсем тӗрлӗ ярӑм йӗркелеме хистеҫҫӗ. 
Ҫав вӑхӑтрах поэт чӑваш нисеппе тӗнче курӑмне уҫса 
паракан "Тилли юррисене" кӑларать, вӗсене вӑл 1939-1940 
ҫулсенчех ҫырнӑ пулнӑ. Кунта поэт хӑй саманинчи ҫынсемпе 
халӑх юррин таса ҫӑл куҫӗ урлӑ калаҫать. 

Хусанкай пултарулӑхӗн тепӗр пысӑк ӳсӗмӗ - "Хушка 
хумсем" ярӑм (1963). Пурӑннӑҫемӗн вӑл халӑх кун-ҫулӗ 
ҫине ҫаврӑна-ҫаврӑна пӑхать, поэзири хӑй хывнӑ пайтана 
тӗпкӗчлӗ хаклать. Несӗлсен умӗнче ӗмӗр татӑлми парӑмра 
пулнине туйса илет, халӑх юррин мӑнаҫлӑхӗпе ҫивӗч те 
тарӑн ӑсӗ умӗнче пуҫ таять. Килес ҫӗнӗ чӑн-чӑн поэт ҫинчен 
ӗмӗтленет, хӑйӗн юлашки сехетне тивӗҫлипе кӗтсе илме 
хатӗрленет: "Эпир, пулнӑ, пур, пулатпӑр!" - тет. 

